
MEHNAT ТA’LIMI DARSLARINI O’QITISHDA TEXNOLOGIK YONDOSHUV 
Ta’lim sohasidagi ilmiy-pedagogik adabiyotlarda texnologiya, pedagogic texnologiya, texnologik yondoshuv, ta’limni texnologiyalastirish, texnologik tayyorgarlik haqida so’z yuritilib, ularga turlicha talqin va ta’riflar beriladi. Menimcha, avvalo ‘‘texnologiya’’ so’zining ma’nosini bilish maqsadga muvofiq.  ‘‘Texnologiya’’ so’zining grek tilidan tarjimasi tayyor mahsulot, buyumlar olish maqsadida ishlab chiqarishning mos keladigan qurilma va jihozlari bilan xom-ashyo va materiallarini ishlov berish usullari majmuasini tizimlashtiruvchi fanni anglatadi. Shuning uchun bo’lsa kerak, ba’zida uni ‘‘texno’’- hunar yoki san’at, ‘‘logos’’- fan deb, buyum olish uchun xom-ashyolarga ishlov berish san’ati haqidagi fan sifatida e’tirof etishadi. Shu nuqtai nazardan bo’lsa kerak, Yevropa mamlakatlarida, jumladan Germaniya va Rossiya maktablarida ‘‘Mehnat ta’limi’’ o’quv predmetini  ‘‘Texnologiya’’ yoki ‘‘Texnologik ta’lim’’ dev yuritilishi maqsadga muvofiq hisoblayman.

 Ta’lim texnologiyalarini ishlab chiqish va amalga oshirish ilmiy muammo sifatida maxsus ilmiy-pedagogik tadqiqotlar olib borishni ko’zda tutadi. Shuni alohida aytish lozimki, ta’lim texnologiyalari pedagogika ilmining tadqiqot ob’ekti sifatida, aniq fanlarni o’qtish uslubi bo’libgina qolmay, ijtimoiy fanlarni o’qitishda ham yangicha yondashuvni taqoza etadi. 
Shu munosabat bilan ta’kidlash joizki, texnologiya- bu sub’ekt tomonidan ob’ektga ko’rsatilgan ta’sir natijasida sub’ektda sifat o’zgarishiga olib keluvchi jarayondir. Texnologiya har doim zaruriy vositalar va sharoitlardan foydalanib, ob’ektga yo’naltirilgan maqsadli amallarni muayyan ketma-ketlikda bajarishni ko’zda tutadi. 
Pedagogik texnologiya (PT) - bu o’qituvchining o’qitish vositalari yordamida o’quvchilarga muayyan sharoitlarda ko’rsatgan tizimli ta’siri natijasida ularda jamiyat uchun zarur bo’lgan va oldindan belgilangan ijtimoiy sifatlarni intensiv tarzda shakllantiruvchi ijtimoiy hodisadir. Pedagogik texnologiya ijtimoiy zaruriyat bo’lganligidan, dastavval  AQShda XX asrning 70-yillarida paydo bo’lib, keyinchalik boshqa rivojlangan mamlakatlarda ta’lim jarayonida keng qo’llanila boshladi. Mustaqillikka erishgan O’zbekiston olimlari xorijiy mamlakatlar bilan iqtisodiy, ijtimoiy, siyosiy va ilmiy-ma’rifiy aloqalar o’rnata boshladilar. Natijada yurtimizga ilg’or va samarali texnologiyalar kirib kela boshladi. Shular qatori jahondagi progressiv pedagogik texnologiya degan tushunchalar ham kirib keldi. Pedagogik texnologiyani o’quv jarayoniga olib kirish zarurligini  MDHga kiruvchi mamlakatlar ichida birinchilar qatorida V.P.Bespalko «PT - bu o’qituvchi mahoratiga bog’lik bo’lmagan holda pedagogik muvaffaqiyatni kafolatlay oladigan o’quvchi shaxsini shakllantirish jarayoni loyihasidir»,- deb ta’riflagan.
Rossiya olimlaridan V.M.Monaxov «PT-avvaldan rejalashtirilgan natijalarga olib boruvchi va bajarilishi shart bo’lgan tartibli amallar tizimidir»,- degan qisqacha ta’rifni bera turib, uning asosiy xususiyatlariga e’tiborni qaratadi. Uning ta’rifi bo’yicha, «PT–o’quv jarayonini texnologiyalashtirib, uning qayta tiklanuvchanligini hamda pedagogik jarayon turg’unligini oshirib, bu jarayon ijrochisining sub’ektiv xususiyatlaridan uni ozod qiladi». M.V Klarin fikricha, PT - o’quv jarayoniga texnologik yondoshgan holda, oldindan belgilab olingan maqsad ko’rsatkichlaridan kelib chiqib o’quv jarayonini loyihalashdir.
O’zbekistonlik pedagog olimlar Nurali Saidaxmedov va Abduraxmon Ochilovlarning  fikricha, PT - bu o’qituvchining o’qitish vositalari yordamida o’quvchilarga muayyan sharoitda ta’sir ko’rsatishi va bu faoliyat mahsuli sifatida ularda oldindan belgilangan shaxs sifatlarini intensiv shakllantirish jarayonidir.
Pedagog olim B.L. Farberman esa pedagogik texnologiyaga quyidagicha ta’rif beradi: PT ta’lim jarayoniga yangicha yondashuv bo’lib, pedagogikada ijtimoiy-muhandislik ong ifodasidir. U pedagogik jarayonni texnika imkoniyatlari va insonning texnikaviy tafakkuri asosida standart holga solib, uning optimal loyihasini tuzib chiqish bilan bog’lik ijtimoiy hodisadir.

Bu ta’riflarni uzoq xorijda berilgan ta’riflar bilan solishtirib ko’rish uchun yapon pedagog olimi T.Sakomoto bergan ta’rifni keltirin o’tamiz: PT- bu tizimli-majmuli fikr yuritish usulini pedagogikaga singdirish, boshqacha qilib aytganda, pedagogik jarayonni muayyan bir majmuga keltirishdir.
Birlashgan millatlar tashkilotining nufuzli idoralaridan YuNESKO ning ta’rifi buyicha, «PT - bu bilim berish va uni egallashda texnika va inson resurslarini o’zaro uzviy bog’liq holda qurib, butun ta’lim jarayonini loyihalashda va amalda qo’llashda tizimli yondashuv usulidan foydalanishdir».

Keltirilgan ta’riflarni ilmiy-falsafiy nuqtai nazardan tahlil qiladigan bo’lsak, uzoq xorijda berilgan ta’riflar bilan MDH mamlakatlari olimlarining bergan ta’riflari bir-biriga yaqin bo’lsada, farqi ham anchagina bor. Jumladan, Sakomoto va YuNESKO ta’riflarida majmuaviy yondashuv tamoyiliga alohida urg’u berilgan. MDH olimlarining PT ga bergan ta’riflarida tizimli yondashuv eslatib o’tilgani bilan, o’quv jarayonining loyihasi tuzilayotganda uni mutloq unutib, tizimli yondashuv tamoyilining qonun va qoidalariga sira ham amal qilinmaganini ko’rish mumkin.

Xaqiqatan ham, ob’ektiv borliqqa tizimli yondashuv tamoyilini yaxshi bilgan kishiga, Sakomoto aytganidek, «PT – o’quv jarayonini muayyan bir tizimga keltirishdir», degan tushuncha kifoya qiladi. Bu tushuncha orqali PT ning boshqa hamma xususiyatlarini, ya’ni maqsadga yo’naltirilganini, bir necha o’zaro uzviy bog’liq bo’lgan qismlardan tashkil topganligini va boshqalarni  anglab olsa bo’ladi. Chunki bu xususiyatlarning hammasi, tizimlar nazariyasiga binoan, tizim deb nom olgan narsa va hodisalarning ajralmas sifatlaridir.
Bugungi kunda pedagogik texnologiyadan foydalanishga e’tiborning yanada kuchaytirilganini  asosiy sababi sifatida quyidagilarni ko’rsatish mumkin: 

1. Pedagogik texnologiya – shaxsni rivojlantiruvchi ta’limni amalga oshiradi.

2. Pedagogik texnologiya – o‘quv jarayonida tizimli yondashuvni joriy etadi.

3. Pedagogik texnologiya – ta’lim – tarbiya jarayonining texnologik zanjirini loyihalashtiradi.

4. Pedagogik texnologiya – qo‘llanilishi ‘‘Ta’lim to’g’risida’’gi qonuni va “Kadrlar tayyorlash milliy dasturi” talablarini amalga oshirishni ta’minlaydi.

Hozirgi ta’lim tizimida bilimlarni egallashning yangi konsepsiyasi– zamonaviy pedagogik texnologiyaning turli uslublarini qo‘llashni taqozo etadi. Ta’lim jarayoni – bir tizim. Uni tashkil etuvchi elementlar – o‘quv maqsadi, kutilayotgan natija, o‘qituvchi, talaba, ta’lim mazmuni, ta’limning metodi (usuli), ta’lim shakli, ta’lim vositalari, nazorat va baholash. Ta’lim jarayonini loyihalashtirishda yuqoridagi elementlar to‘g‘ri tanlanishi kerak. O‘quv-tarbiya jarayonida pedagogik texnologiyalarning joriy etilishi – o‘qituvchining tashkilotchi yoki maslahatchi sifatida faoliyat yuritishiga olib keladi. Bu esa o’quvchi va o‘qituvchidan – mustaqillik, ijod, irodaviy sifatlarni talab etadi.

Innovatsiya (inglizcha innovation) – yangilik kiritish, yangilik demakdir.

Innovatsion texnoligiyalar – pedagogik jarayonga, o‘qituvchi va o’quvchilar faoliyatlariga yangilik, o‘zgarishlar kiritish bo‘lib, uni amalga oshirishda asosli interfaol usullardan foydalaniladi. 

Interfaol – (“Inter” – bu o‘zaro, “act” – harakat qilmoq) o‘zaro harakat qilmoqdir.


Bu uslublarning o‘ziga xosligi shundaki – o‘qituvchi va o’quvchining birgalikda faollik ko‘rsatishidir. Pedagogik hamkorlik jarayoni yuzaga keladi:

1. O’quvchi dars davomida befarq bo‘lmaydi, mustaqil fikrlash, ijod qilish va izlanishga yo‘l oladi.

2. O’quvchining o‘quv jarayonida fanga nisbatan qiziqishining davomiyligi ta’minlanadi.

3. O’quvchi mustaqil ravishda masalaga ijodiy yondoshadi.

4. Pedagog va o’quvchining hamkorlikdagi faoliyatining doimiyligi ta’minlanadi.

O‘quv jarayonidagi pedagogik texnologiya – bu aniq ketma-ketlikdagi yaxlit jarayon bo‘lib, u talabaning (o‘qituvchining) ehtiyojidan kelib chiqqan holda bir maqsadga yo‘naltirilgan, oldindan puxta loyihalashtirilgan va kafolatlangan natija berishga qaratilgan pedagogik jarayondir.

O‘qituvchi – jamiyatning ijtimoiy topshirig‘ini bajaradi, yetuk mutaxassislarni tayyorlaydi. Shu sababdan o‘qituvchi – ijtimoiy-siyosiy, pedagogik va shaxsiy talablarga javob berishi lozim. Yana u mustaqillik nomiga e’tiqodli, har tomonlama rivojlangan ilmiy tafakkurga ega, kasbiga tegishli ma’lumoti bor, o‘z faning chuqur bilimdoni, pedagogik mahorat ustasi, pedagogik,psixologik va uslubiy bilim, malakalarni egallagan, pedagogik ta’sir ko‘rsatishning eng maqbul usul va vositalarini tanlay olish qobiliyatiga ega bo‘lishi kerak.

Mehnat ta’limi o‘qituvchining pedagogik shakllanish jarayoni oliy o‘quv dargohida ta’lim olish jarayonidan boshlanadi. OTMlarning o‘quv reja va dasturlarida bo‘lajak mehnat ta’limi fan o‘qituvchilarga shu kasbning siru asrorlarini o‘rgatish, ilmiy bilimlar berishda umumtexnika fanlarini o‘rni muhimdir. Umumtexnika fanlari mehnat ta’limi o’qituvchilarining texnologik tayyorgarligini ta’minlash uchun xizmat qiladi. Mehnat talimi o’qituvchisi qanchalik mahoratli bo’lmasin, texnika - texnologiya fanlarini yaxshi o’zlashtirmagan bo’lsa, o’z faoliyatida muvaffaqiyatga erisha olmaydi. Chunki, mehnat ta’limi o’qituvchisining kasbiy faoliyati texnologik tayyorgarligi bilan chambarchas bog’liq. Shuning uchun ham texnika – texnologiya fanlari mehnat ta’limi o’qituvchilarini tayyorlash tizimida muhim amaliy ahamiyatga ega hisoblanadi.  
     «Kadrlar tayyorlash milliy dasturi»da ta’kidlanganidek, «Zamonaviy iqtisodiyot, fan, texnika va texnologiyalarni rivojlantirish asosida kadrlar tayyorlashning takomillashgan tizimini yaratish-mamlakatni taraqqiy ettirishning eng muhim sharti hisoblanadi. Tizimning amal qilishi kadrlarning istiqbolga mo‘ljallangan vazifalarini hisobga olish va hal etish qobiliyatiga, yuksak umumiy va kasbiy madaniyatga, ijodiy va ijtimoiy faollikka, ijtimoiy-siyosiy hayotda mustaqil ravishda yo‘nalish ola bilish mahoratiga ega bo‘lgan yangi avlodni shakllantirishni ta’minlaydi».

Ijtimoiy yo‘naltirilgan bozor iqtisodiyotiga jadal sur’atlar bilan kirib borish jarayoni respublikamiz aholisi uchun ta’lim darajasini oshiruvchi omillardan biri bo‘lib hisoblanadi. Bu birinchi navbatda bozor munosabatlarining rivojlanishiga bog‘liq bo‘lib, u jarayon bilim darajasiga, iqtisodiyot va ekologiya, kompyuter texnikasi va axborot texnologiyalari ustuvor bo‘lgan va xalq xo‘jaligining rivojlangan tarmoqlariga, ta’lim tizimining takomillashuvi va kadrlar tayyorlashga bog‘liq bo‘ladi.

     Kadrlar tayyorlash muammosining samarali yechimi birinchi navbatda bugungi kun talablariga javob bera oladigan psixologiya, pedagogika, iqtisodiyot, ekologiya, madaniyat, huquqshunoslik va shunga o‘xshash boshqa fanlarning bilim asoslarini chuqur biladigan professional malakaga, har tomonlama chuhur bilimga ega bo‘lgan o‘qituvchi kadrlar tayyorlanishi bilan bog‘liqdir. Shu munosabat bilan O‘zbekiston Respublikasining Prezidenti I.A.Karimov Oliy Majlisning IX sessiyasida ta’kidlab o‘tganidek: «Domlalar, professorlar, kafedra mudirlari o‘z ustida ishlamasa, o‘z sohasi bo‘yicha chet mamlakatlarga ilmiy safarlarga borib kelmasa, tajriba almashtirilmasa, albatta, bunday ahvol o‘quv jarayoniga va uning samarasiga salbiy ta’sir qiladi».

